
   ჭვავის ყანაში მოთამაშე ჰოლდენ კოფილდივით მეც „უბრალოდ, მივდიოდი და ვფიქრობდი“… თავზე წითელი მონადირის ქუდის მაგიერ, შავი ნაიკის პანამა მეფარა და ბატების ტბის მაგიერ იმ საშინელი ადგილისკენ მივაბიჯებდი, რომელსაც სკოლა ერქვა. ოხ როგორ მძულდა, ერთფეროვნული, რუტინაში გადაზრდილი დღეები. უკან ვიყურებოდი და განვლილ დღეებს დღევანდლისგან ვერაფრით ვანსხვავებდი. ოხ! როგორ მძულდა ეს ფორმალობები, რომელთაც მასწავლებლები თავიაანთ მოვალეობად აღიქვამდნენ. სკოლას ბავშვთა გადამამუშავებელ ქარხანად ვთვლიდი, სადაც მომავალ თაობას ტვინიდიან ისე აცლიან: კრეატიულობას, ენთუზიაზმს, ტალანტსა და ინდივიდუალიზმს, როგორც საბჭოეთის დროს. მივდიოდი და ვბრაზობდი იმ დაჟანგებულ ოცნებებზე, ტვინის ნეირონებში რომ ჩადუღებულან. ვბრაზობდი, რომ ეს ოცნებები, კვლავაც ასე რჩებოდა. მივდიოდი და თავში ერთი აზრი, მეორეს- სინათლის სიჩქარის სისწრაფით ენაცვლებოდნენ. ქაოსი და ქარიშხალი ბობოქრობდა ჩემს არსებაში. სკოლაში თავს სისტემის ტყვედ ვგრძნობდი, მე კი თავისუფლების მაძიებელი ვიყავი.                                                                                                       მოკლედ, „მივდიოდი და ვფიქრობდი“, როდესაც თვალებში წითელმა აბრამ შემომანათა, მასზე თეთრი მსხვილი ასოები ამოეტვიფრათ: “ნუ ოცნებობ, იმოქმედე“. რამდენიმე წამის განმავლობაში მონუსხულივით შევყურებდი, თითქოს ასოების ჩაბეჭვდა მსურდა გონებაში და მის მიღმა არსებულ დეფინიციებს ჩემი „მეები“ ერთმანეთს უზიარებდნენ. ჩემი ბენზინ წაცხებული აზრებისთვის, ეს სიტყვები ასანთის ანთებული ღერი აღმოჩნდა. გავიქეცი. მივრბოდი და გარშემო ვეღარაფერს ვხედავდი, მხოლოდ ჰაერში დატრიალებულ ცაცხვის სასიამოვნო სუნს ვგრძნობდი. მივრბოდი და გულში იმედის ნაპერწკალი, სახეზე კი ღიმილი მებადებოდა. მივრბოდი ცვლილებებისკენ, მეტამორფოზული პროცესების დასაწყისისკენ…                                -სკოლაში შესვლილას, მანდატურებს ზრდილობიანი სალამით ჩავუარე და დირექტორის კაბინეტის კარზე დავაკაკუნე. ჩემი იდეით აღფრთოვანებული ემოციებს ვაფრქვევდი და  ამ ექსტაზში ჩაძირულს სურვილების კიდობანი მესახხატებოდა თვალწინ. დირექტორი ყოყმანობდა, უარის თქმასაც კი აპირებდა, მაგრამ ასეთი გამომეტყველებით თერთმეტი წლის განმავლობაში როდესაც პირველად დამინახა, გაკვირვებული ელფერით მითხრა: “კარგი მაგრამ, გაკვეთილების ბოლოს“!                                                                                                                                               მე კი ვიცდიდი, როდის დასრულდებოდა გაკვეთილები, სულმოუთქმელად ველოდებოდი. ოჰ! როგორ იწელებოდა დრო, თითქოს წუთი საუკუნეს უტოლდებოდა.                                                                           ყველაფერი მოვამზდე, რაც საჭირო იყო. სათითაო კლასში ჩამოვიარე 5-ე კლასიდან და სამასწავლებლოსაც ვესტუმრე. სადაცაა ბოლო ზარი დაირეკებოდა, გული გამალებით მიცემდა, მისი ხმა მესმოდა და ვგრძნობდი, რომ ეს ყოველივე სულსაც მიფორიაქებდა.                                                                  სააქტო დარბაზში მთელი სკოლა შეგროვილიყო, ერთმანეთს ეჩურჩულებოდნენ, არ იცოდნენ რისთვის იყვნენ იქ. დარბაზის ამაღლებულ ადგილას ავედი, ნერვიულობას არ ვაძლევდი საშუალებას ეს ბრძოლა ჩემთვის მოეგო, ხმა ჩავიწმინდე და დავიწყე: „გამარჯობა, ალბათ ბევრი მიცნობთ, თუმცა მაინც გეტყვით მე 12-ე კლასის მოსწავლე მართა დუმბაძე ვარ. (ბავშვების სიცილის ხმა, ყურში წუილივით ჩამესმოდა)  11 წლის მანძილზე, ამ შენობაში არასდროს შემომიბიჯებია ღიმილიანი სახით. არაა! უჟმური არ ვარ, არც ცუდი ხასიათი მაქვს.                                                                                                                                                                     -გაინტერესებთ აქ რატომ ხართ?                                                                                                                                               იმიტომ, რომ მსურს დაგანახოთ, ჩვენ ყველას ამის შეცვლა შეგვიძლია. რამდენს წაგიფარებიათ საბანი დილით და გითქვამთ: „უხ სკოლა!“; რამდენს აგკანკალებიათ გული, იმის გამო რომ მათემატიკაში დავალება ვერ გაიგე, ვერ დაწერე და მასწავლებელი ფლიდს წარმოგაჩენს; რამდენჯერ არ მოსულხართ სკოლაში, რადგანაც გაგვიანდებოდათ, რადგანაც იცოდით რომ ძილს დააბრალებდნენ, ან იმას რომ გაკვეთილი არ იცოდი და ნამდვილ გამომწვევ მიზეზებზე წარმოდგენაც არ ჰქონიათ… და ასე შემიძლია უსასრულოდ გავაგრძელო, რაც არ მომწონს, რაც ვერ მომეწონება. თქვენ მასწავლებლებს გგონიათ, რომ ჩვენ ყველა საგნებს ერთნაირად მაგრად უნდა ვსწავლობდეთ. ფიზიკის მასწავლებელმა იცის ისტორია? ან პირიქით? ალბათ არა. მაპატიეთ მაგრამ, მე თუ ისტორიაში წლებს ვერ ვიმახსოვრებ, არ ნიშნავს რომ უნიჭო ვარ, არ ნიშნავს რომ უვარგისი ან უმაქნისი ვარ. სკოლა 6 წლის ასაკიდან ბავშვობას გვპარავს თანდათანობით და ამის მონაწილეები ვართ ჩვენ. ახალ წიგნებს ურიგებთ წარჩინებულ მოსწავლეებს და გგონიათ რომ ეს კარგია. იქნებ დაბალქულოსნების  სტიმულს, ჩანასახშივე კლავთ ამით. საშუალო კლასებში ყველა კლასზე ამბობთ, რომ: „ყველაზე საშინელი კლასია, რომრლიც ოდესმე გყოლიათ“. ეს კი არა და, დამინახავს როგორ იწერდნენ პირჯვარს კლასში შემოსვლისას, თითქოს ჯოჯოხეთის კარიბჭესთან მდგარნი „ყველა იმედს გარეთ ტოვებდნენ“, თითქოს ეშმაკთა და დემონთა დასი უნდა შეჰგებებოდათ. ჩვენ ბავშვები ამას ვხედავდით და არ გვსურდა რომ შევცვლილიყავით, არ გვსურდა ბავშვური სიცელქის დათმობა და ზრდასრულობაში შებიჯება. მაღალ კლასებში უკვე ყოველგვარი სიფერადე, მუქმა ფერებმა ჩაგვინაცვლა. აღარც რამეს ვაფუჭებთ, აღარც ვცელქობთ, უბრალოდ მოვალეობის მოხდის მიზნით მოვდივართ იმ დაწესებულებაში, სადაც თავს არაკომფორტულად ვგრძნობთ. ბავშვები არ ვიღიმით გაკვეთილის დაწყებისას, არც ხალისი გვაქვს, არც ის გვაინტერესებს ვინ იყო ტესლა, რა გამოგონება ჰქონდა იოჰან გუტენბერგს, ან სულაც როგორ ამოვხსნათ დისკრიმინატი. უინტერესოები ვართ? უვიცები? არაა, ჩვენ ხალის დაკარგული ახალგაზრდობა ვართ. ხოდა დღეს გადავწყვიტე, ამ კომფორტის ზონიდან გამოსვლა და თქვენთვის ჩემი ემოციების გაზიარება. ვიცი რომ ზოგიერთი თქვენგანი ისევ იგივეს იფიქრებს, ზოგი დაფიქრდება და ცვლილებებს ვაჟას პირიმზესავით ხელგაშლილი შეეგებება. ხოდა კიდევ, ბოდიშს გიხდით არა თანმიმდევრული მონოლოგისთვის, რადგანაც ტექსტი არ დამიზეპირებია, არც დამიწერია.“                                                                                                                                                                               თავი დავხარე და დაბლა ჩამოვედი. ხალხს შევერიე, სიწყნარე სუფევდა. როგორც მასწავლებლები იტყოდნენ „ბუზის გაფრენის ხმა ისმოდა“. არავინ მოძრაობდა და ყველა თავის ფიქრებში ჩაძირულიყო. დიდ ეკრანზე „ჯონ კლარკის ისტორია“ დაიწყო და ყველა ინტერესით შესცქეროდა. მე ბავშვებიდან მასწავლებლებზე გადამქონდა მზერა, შემდეგ ისევ ბავშვებზე და ვგრძნობდი რომ დიდი ბორკილებისგან გავთავისუფლდი. ვგრძნობდი, რომ მომავალ თაობას ერთი ნაბიჯით დავეხმარე და ისინიც იზავდნენ მომავლებისთვის ამას; რადგან მათში, მერანივით უძლეველ სულში, ბავშვურ სულში ის ნაპერწკალი გავაღვიძე, რომელიც ყველაზე ბნელ ღამესაც მოჰფენს სინათლეს.                                                                                                                                                                                

       ამ ამბის შემდეგ უკვე 10 წელი გავიდა, მე დღეს მასწავლებელი ვარ და ბედნიერი ვარ ჩემი ცხოვრებით. მაქვს ყველაფერი რაც მიყვარს, რაც მსიამოვნებს. მე ვარ იქ, სადაც ბავშვთა სულებში ომის ქარცეცხლი ტრიალებს, მე კი ამ ომში მათი მთავარსარდალი ვარ. მე შევწყვიტე ოცნება და ვიმოქმედე და ამ ქმედებამ გამოიღო ნაყოფი ჭეშმარიტი - შევცვალე გარემო რომელიც არ მომწონდა. მოკლედ, მე „მივდიოდი და ვფიქრობდი“ … შენ რომ შენს ოცნებებს მიჰყოლოდი მიზნის ასრულებამდე, ახლა სად იქნებოდი?                                  
